
O‘ZBEKISTONDA AVTOMOBIL BIZNESINING 
RIVOJLANISH TENDENSIYALARI

Saidov Dilshodbek Razzakovich
Urganch RANCH texnologiya universiteti

“Iqtisodiyot” kafedrasi dotsenti (PhD)
ORCID:0009-0005-2721-5807

Annotatsiya. Mazkur maqolada O‘zbekistonda avtomobil biznesining rivojlanish tendensiyalari, uning milliy iqtisodiyotdagi 
o‘rni va ahamiyati hamda sohaning hozirgi holati kompleks tarzda tahlil qilingan. Tadqiqot jarayonida avtomobil ishlab 
chiqarish, sotish va servis xizmatlari tizimining rivojlanishiga ta’sir etuvchi asosiy omillar aniqlangan, ichki bozor 
imkoniyatlari va mavjud muammolar SWOT-tahlil asosida baholangan. Shuningdek, ekologik talablarning kuchayishi, 
elektromobillar bozorining shakllanishi hamda servis xizmatlari kon’yunkturasidagi o‘zgarishlarning avtomobil biznesiga 
ta’siri atroflicha yoritilgan. Olingan natijalar avtomobil biznesini barqaror rivojlantirish, servis xizmatlari sifatini oshirish va 
sohaning raqobatbardoshligini kuchaytirishga qaratilgan amaliy tavsiyalar ishlab chiqish uchun ilmiy asos bo‘lib xizmat 
qiladi.

Kalit so‘zlar: avtomobil biznesi, avtomobilsozlik sanoati, servis xizmatlari, dilerlik tarmoqlari, mahalliylashtirish, 
raqobatbardoshlik, elektromobillar, ekologik talablar, investitsiya muhiti.

Abstract. This article provides a comprehensive analysis of the development trends of the automotive business in 
Uzbekistan, its role and significance in the national economy, as well as the current state of the industry. The study 
identifies the key factors influencing the development of automotive production, sales, and service systems, and 
assesses domestic market opportunities and existing challenges based on SWOT analysis. In addition, the impact of 
increasing environmental requirements, the formation of the electric vehicle market, and changes in the service sector 
environment on the automotive business is examined. The findings serve as a scientific basis for developing practical 
recommendations aimed at ensuring sustainable development of the automotive business, improving service quality, and 
strengthening industry competitiveness.

Keywords: automotive business, automotive industry, service services, dealership networks, localization, competitiveness, 
electric vehicles, environmental requirements, investment climate.

Аннотация. В статье представлен комплексный анализ тенденций развития автомобильного бизнеса в 
Узбекистане, его роли и значения в национальной экономике, а также современного состояния отрасли. В ходе 
исследования выявлены ключевые факторы, влияющие на развитие системы производства, реализации и 
сервисного обслуживания автомобилей, а также на основе SWOT-анализа оценены возможности внутреннего 
рынка и существующие проблемы. Особое внимание уделено влиянию усиления экологических требований, 
формированию рынка электромобилей и изменениям конъюнктуры сервисных услуг на развитие автомобильного 
бизнеса. Полученные результаты служат научной основой для разработки практических рекомендаций, 
направленных на устойчивое развитие автомобильного бизнеса, повышение качества сервисных услуг и 
укрепление конкурентоспособности отрасли.

Ключевые слова: автомобильный бизнес, автомобильная промышленность, сервисные услуги, дилерские сети, 
локализация, конкурентоспособность, электромобили, экологические требования, инвестиционный климат.

K I R I S H
Bugungi globallashuv va bozor iqtisodiyoti sharoitida avtomobil sanoati va avtomobil biznesi mamlakat 

iqtisodiyotining strategik tarmoqlaridan biri sifatida muhim ahamiyat kasb etmoqda. Avtomobil biznesi nafaqat 
transport vositalarini ishlab chiqarish va sotish, balki servis xizmatlari, ehtiyot qismlar bozori, logistika, 
moliyalashtirish hamda sug‘urta xizmatlari kabi ko‘plab yo‘nalishlarni o‘z ichiga olgan kompleks tizim 
hisoblanadi. Ushbu sohaning barqaror rivojlanishi aholi farovonligini oshirish, yangi ish o‘rinlari yaratish hamda 
milliy iqtisodiyotning raqobatbardoshligini ta’minlashda muhim omil bo‘lib xizmat qiladi.

O‘zbekiston Respublikasida so‘nggi yillarda iqtisodiy islohotlarning chuqurlashuvi, investitsiya muhitining 
yaxshilanishi va sanoatni modernizatsiya qilishga qaratilgan davlat dasturlari avtomobil biznesining jadal 
rivojlanishiga keng imkoniyatlar yaratmoqda. Xususan, mahalliy avtomobil ishlab chiqarish hajmining ortishi, 
xorijiy investitsiyalar ishtirokidagi qo‘shma korxonalar faoliyatining kengayishi, avtomobil savdosi va servis 
xizmatlari bozorida raqobat muhitining kuchayishi ushbu sohaning yangi bosqichga ko‘tarilayotganidan dalolat 
beradi.

Shu bilan birga, raqamli texnologiyalarning joriy etilishi, ekologik toza transport vositalariga bo‘lgan 
talabning ortib borishi hamda mijozlarga yo‘naltirilgan servis xizmatlarining rivojlanishi O‘zbekistonda avtomobil 
biznesi rivojlanishining asosiy tendensiyalaridan biri sifatida namoyon bo‘lmoqda. Mazkur jarayonlarni chuqur 
tahlil qilish va ularning iqtisodiy samaradorligini baholash bugungi kunda dolzarb masalalardan biri hisoblanadi.

Keyingi yillarda aholi soni va daromadlarining oshishi avtomobillarga bo‘lgan talabning keskin o‘zgarishiga 
sabab bo‘lmoqda. Bu esa har bir davlat oldiga o‘z imkoniyatlaridan kelib chiqqan holda avtomobil biznesini 
rivojlantirish masalasini qo‘ymoqda. Shu bilan birga, avtomobil bozorining rivojlanishi unga yondosh bo‘lgan 
sohalar, jumladan, avtomobillarga servis xizmatlari ko‘rsatish darajasini ham mos ravishda rivojlantirishni talab 
etadi.

Mazkur yo‘nalishda amalga oshirilgan tadqiqotlar natijalariga ko‘ra, rivojlanishning hozirgi zamonaviy 
bosqichida har qanday mamlakat taraqqiyotini avtomobilsozlik sanoatisiz tasavvur etib bo‘lmaydi. Keyingi 
davrda yalpi ichki mahsulot tarkibida avtomobilsozlik sanoatining global ulushi ortib bormoqda va ushbu o‘sish 
dinamikasi yangi ish o‘rinlarini yaratish hamda o‘rtacha ish haqini oshirish imkonini bermoqda. Shuningdek, 
avtomobil sanoati soliq solinadigan bazani va davlat budjeti daromadlarini kengaytirishga hissa qo‘shadi, 
yordamchi tarmoqlarning rivojlanishiga xizmat qiladi, fan-texnika taraqqiyotiga ijobiy ta’sir ko‘rsatadi hamda 
mamlakat aholisining to‘lovga qodir talabi va turmush darajasidan dalolat beradi. Yuqoridagilardan kelib 
chiqqan holda shuni ta’kidlash mumkinki, avtomobil biznesini tashkil etish va rivojlantirish nafaqat iqtisodiy, 
balki ijtimoiy ahamiyatga ham ega hisoblanadi. Mamlakatimizda avtomobilsozlik sohasini rivojlantirish uchun 
turli xil ijtimoiy-iqtisodiy mexanizmlardan foydalanilmoqda.

M A V Z U G A  O I D  A D A B I Y O T L A R  S H A R H I 
Saberi (2018) tomonidan olib borilgan tadqiqotda rivojlangan mamlakatlar iqtisodiyotida avtomobil 

sanoatining tutgan o‘rni va ahamiyati chuqur tahlil qilingan. Muallif avtomobil sanoatini yalpi ichki mahsulotning 
shakllanishiga, sanoat bandligiga hamda innovatsion rivojlanishga sezilarli ta’sir ko‘rsatuvchi asosiy 
tarmoqlardan biri sifatida baholaydi. Tadqiqotda avtomobil sanoati orqali yondosh tarmoqlarning rivojlanishi, 
eksport salohiyatining ortishi hamda texnologik taraqqiyotning jadallashishi ilmiy asoslangan holda yoritilgan. 
Ushbu ish O‘zbekistonda avtomobil biznesini rivojlantirishning iqtisodiy ahamiyatini asoslashda nazariy manba 
bo‘lib xizmat qiladi.

V. A. Sheyninning (2000) monografiyasi avtomobil transportini boshqarish sohasidagi zamonaviy 
muammolar, tashkiliy-iqtisodiy mexanizmlar va samarali boshqaruv yechimlariga bag‘ishlangan. Muallif 
avtomobil transporti tizimida rejalashtirish, resurslardan oqilona foydalanish va bozor munosabatlariga mos 
boshqaruv modellarini joriy etish masalalariga alohida e’tibor qaratadi. Asarda keltirilgan ilmiy xulosalar 
avtomobil biznesini boshqarishda strategik qarorlar qabul qilish, xususan, dilerlik tarmoqlari va servis xizmatlari 
faoliyatini takomillashtirish uchun muhim ahamiyatga ega.

K. Xaksever, B. Render, R. Rassel va R. Merdik (2002) tomonidan yozilgan asarda xizmat ko‘rsatish 
sohasini boshqarish va tashkil etishning nazariy hamda amaliy jihatlari keng yoritilgan. Mualliflar xizmat sifati, 
mijozlar qoniqishi, operatsiyalarni boshqarish va raqobat ustunligini ta’minlash masalalariga alohida urg‘u 
beradilar. Ushbu manba avtomobillarga servis xizmatlari ko‘rsatish jarayonlarini samarali tashkil etish, xizmat 
sifatini oshirish va mijozlarga yo‘naltirilgan boshqaruv tizimini shakllantirishda muhim nazariy asos hisoblanadi.

J. A. Romanovich va S. J. Kalachev (2009) tomonidan tayyorlangan ilmiy ish servis faoliyatining iqtisodiy 
mohiyati, uning tashkiliy shakllari va rivojlanish qonuniyatlariga bag‘ishlangan. Asarda servis xizmatlarini 
rejalashtirish, nazorat qilish va takomillashtirish masalalari kompleks tarzda yoritilgan bo‘lib, xizmat ko‘rsatish 
sohasida innovatsion yondashuvlarni joriy etishning ahamiyati ta’kidlangan. Mazkur manba avtomobil biznesida 
sotishdan oldin va sotishdan keyingi servis xizmatlarini rivojlantirish, ularning sifat ko‘rsatkichlarini yaxshilash 
bo‘yicha ilmiy xulosalar chiqarishda muhim ahamiyat kasb etadi.

T A D Q I Q O T  M E T O D O L O G I YA S I
Tadqiqot jarayonida ilmiy bilishning umumiy va maxsus usullaridan keng foydalanildi. Xususan, avtomobil 

biznesining rivojlanish tendensiyalarini aniqlashda tahlil va sintez, induksiya va deduksiya, taqqoslash hamda 
tizimli yondashuv usullari qo‘llanildi. Statistik ma’lumotlarni o‘rganishda dinamik va strukturaviy tahlil usullaridan 

foydalanildi. Shuningdek, mamlakatda avtomobil biznesini rivojlantirish imkoniyatlari va to‘siqlarini aniqlash 
maqsadida SWOT-tahlil usuli qo‘llanilib, sohaning kuchli va zaif tomonlari, mavjud imkoniyatlari hamda 
ehtimoliy tahdidlari kompleks baholandi. Tadqiqotda mahalliy va xorijiy olimlarning ilmiy ishlari, rasmiy statistik 
ma’lumotlar hamda ochiq axborot manbalari tahlil qilindi.

T A H L I L  V A  N A T I J A L A R
Mamlakatda avtomobil biznesini rivojlantirish imkoniyatlari va to‘siqlarini aniqlash maqsadida SWOT-tahlil 

natijalari keltirilgan(1-jadval).

1-jadval. O‘zbekiston Respublikasida avtomobil biznesini rivojlantirishning SWOT-tahlil1

Kuchli tomonlar Zaif tomonlar

−	 Dunyoga mashhur bo‘lgan brendlar (ISUZU, MAN, 
Chevrolet) ostida avtomobillarni ishlab chiqarish yo‘lga 
qo‘yilganligi;
−	 avtomobil bozorini rivojlantirish uchun hukumat 
tomonidan berilayotgan imtiyozlar va proteksionizm siyosati;
−	 avtomobil ishlab chiqarishda yondosh bo‘lgan 
butlovchi qismlar va detallarni mahalliylashtirish darajasining 
oshib borayotganligi;
−	 sotishdan oldin va sotishdan keyingi davrlardagi 
xizmat ko‘rsatish sifatini oshirishga e’tibor qaratilayotganligi;
−	 dilerlar va distribyutorlar faoliyatini tashkil etishda 
axborot texnologiyalaridan foydalanish darajasining 
oshganligi;
−	 milliy va xorijiy brendlar ostidagi avtomobillarni 
ta’mirlash va tuzatishga ixtisoslashgan servis 
shahobchalarining tashkil etilayotganligi.

−	 Mahalliy ishlab chiqaruvchi va yig‘uvchi 
korxonalarda yangi mahsulotlarni yaratish jarayonining 
sust borayotganligi;
−	 ishlab chiqarilgan avtomobillar bilan bog‘liq 
nosozliklarning tez-tez uchrab turishi;
−	 avtomobillarga servis xizmatlari ko‘rsatish 
miqdor jihatdan o‘sib borayotgan bo‘lsa-da, sifat jihatdan 
yetarli darajada rivojlanmaganligi;
−	 avtomobillarga texnik xizmat ko‘rsatishga 
ixtisoslashgan yo‘l bo‘yi infratuzilma subyektlari 
va turli maishiy shoxobchalarning yetarli darajada 
rivojlanmaganligi.

Imkoniyatlar Tahdidlar

−	 Ichki bozorda talabning haddan tashqari 
yuqori bo‘lishi va sotish hajmini yetarli darajada oshirish 
imkoniyatining mavjudligi;
−	 import bojlarining mavjudligi ichki ishlab 
chiqaruvchilarning raqobatdagi ustunligini ta’minlashi;
−	 avtomobil biznesida yangi servis xizmatlarini tashkil 
etish va qamrov darajasini kengaytirish imkoniyatining 
mavjudligi;
−	 servis xizmatlari sifatini oshirish maqsadida 
xodimlarni sohaviy AKT bo‘yicha o‘qitish;
−	 mahsulot bilan bog‘liq servis xizmatlarini tashkil 
etish orqali raqobat ustunligini ta’minlash va tashqi 
bozorlarga chiqish;
−	 ikkilamchi avtomobil bozorida sotish va sotishdan 
keyingi kafolat xizmatlarini rivojlantirish imkoniyati;
−	 avtomobil biznesida band bo‘lgan xodimlarni 
o‘qitish va ularning malakasini oshirish imkoniyatining 
mavjudligi.

−	 Mahalliylashtirish jarayonlari jadallashtirilmasa, 
tashqi bozorlarga qaram bo‘lib qolish ehtimoli;
−	 butlovchi qismlarning chetdan keltirilishi 
natijasida avtomobillar tannarxining oshishi va ishlab 
chiqarish imkoniyatlaridan foydalanishning cheklanishi;
−	 servis xizmatlari sifati va ko‘lamini 
kengaytirishdagi kamchiliklar sababli biznes faolligining 
pasayishi va raqobat ustunligini yo‘qotish;
−	 dilerlik tarmoqlarining jahon menejmenti va 
marketingi talablari darajasida faoliyat yuritmasligi tufayli 
yopilish ehtimoli;
−	 yoqilg‘i bozoridagi va jahon avtomobil 
bozoridagi salbiy kon’yunkturaviy o‘zgarishlar;
−	 ekologik talablarning kuchayishi va 
elektromobillarning keng miqyosda kirib kelishi natijasida 
servis bozori kon’yunkturasining o‘zgarishi.

Keltirilgan SWOT-tahlil natijalariga ko‘ra, mamlakatimizda avtomobil biznesini rivojlantirish uchun yetarli 
imkoniyatlar yaratilgan bo‘lib, mashhur brendlar asosida avtomobillar ishlab chiqarish va ularga servis xizmatlari 
ko‘rsatishning yo‘lga qo‘yilganligi avtomobil biznesining ustun tomonlari sifatida namoyon bo‘ladi. 

Bundan tashqari, jahon miqyosida ekologik talablarning tobora kuchayib borishi hamda elektromobillar 
va gibrid transport vositalarining keng joriy etilishi natijasida servis xizmatlari bozorida tub o‘zgarishlar yuz 
bermoqda. An’anaviy ichki yonuv dvigatelli avtomobillarga xizmat ko‘rsatishga ixtisoslashgan korxonalar uchun 
ushbu jarayonlar yangi talablar va moslashuvlarni taqozo etmoqda. Elektromobillar uchun maxsus texnik xizmat 
ko‘rsatish, zaryadlash infratuzilmasini rivojlantirish va ekologik standartlarga mos servis tizimini shakllantirish 
zarurati mamlakatimiz avtomobil bozori rivoji uchun muayyan tahdidlar bilan bir qatorda yangi imkoniyatlarni 
ham yuzaga keltirmoqda.

1	  Muallif ishlanmasi

Umuman olganda, respublika sanoatining barqaror va uzoq muddatli rivojlanishida avtomobilsozlik 
tarmog‘i strategik ahamiyatga ega bo‘lgan ustuvor va istiqbolli sohalardan biri sifatida qaralmoqda. Avtomobil 
biznesini izchil rivojlantirish, eng avvalo, ichki bozorda yil sayin ortib borayotgan aholi talabini mahalliy ishlab 
chiqarish hisobiga qondirishga xizmat qiladi. Bu esa, o‘z navbatida, import hajmini qisqartirish, mamlakatdan 
valyuta chiqib ketishini kamaytirish hamda eksport salohiyatini oshirish orqali davlatning valyuta tushumlarini 
ko‘paytirish imkonini beradi. Natijada mamlakat to‘lov balansida ijobiy saldo ta’minlanishiga muhim hissa 
qo‘shiladi.

Shuningdek, avtomobilsozlik va avtomobil biznesi rivojining ijtimoiy-iqtisodiy ahamiyati ham yuqori bo‘lib, 
ushbu soha yangi ish o‘rinlarini yaratish, aholi bandligini ta’minlash, mutaxassislar malakasini oshirish hamda 
aholining real daromadlarini ko‘paytirish orqali muhim ijtimoiy masalalarni hal etishga xizmat qiladi.

Mazkur jihatlardan kelib chiqqan holda, keyingi bosqichda mamlakatimizda avtomobil biznesi, xususan, 
avtomobilsozlik sanoatining so‘nggi yillardagi rivojlanish ko‘rsatkichlarini atroflicha tahlil qilish maqsadga 
muvofiqdir. O‘zbekiston Respublikasida 2010–2020-yillar mobaynida sanoat ishlab chiqarish tarkibida 
avtotransport vositalarini ishlab chiqarish sohasining ulushi dinamikasi shuni ko‘rsatadiki, ushbu tarmoqning 
umumiy sanoatdagi ulushi o‘n yil davomida taxminan 10–14 foiz atrofida shakllanib, nisbatan barqaror o‘sish 
tendensiyasini namoyon etgan.

Sanoat ishlab chiqarishida avtotransport vositalari ishlab chiqarish ko‘rsatkichi 2016-yilda o‘zining 
quyi chegarasiga erishib, 4,6 foizni tashkil qilgan bo‘lsa, 2017–2018-yillarda sohani rivojlantirish bo‘yicha 
amalga oshirilgan chora-tadbirlar natijasida 14,0 foizga yetkazilgan. Keyingi ikki yildagi pasayish esa ushbu 
ko‘rsatkichning 11,1 foizgacha kamayishiga sabab bo‘lgan. Buning asosiy sabablaridan biri sifatida mavjud 
salohiyatdan to‘laqonli foydalanilmayotganligi hamda butlovchi qismlarni yetkazib berishning tashqi bozorga 
bog‘liq bo‘lib qolayotganligini ko‘rsatish mumkin(1-rasm).

1-rasm. O‘zbekiston Respublikasida 2010–2020-yillarda sanoat ishlab chiqarishida avtotransport vositalari ishlab 
chiqarish ulushi dinamikasi (foizda)2

O‘zbekistonda avtomobil biznesining rivojlanish jarayonlari so‘nggi yillarda iqtisodiy islohotlar, sanoatni 
diversifikatsiya qilish hamda investitsiya muhitini yaxshilashga qaratilgan davlat siyosati bilan chambarchas 
bog‘liq holda shakllanmoqda. Mamlakatda avtomobil ishlab chiqarish, sotish va servis xizmatlari tizimi 
bosqichma-bosqich modernizatsiya qilinib, ichki bozor ehtiyojlarini qondirish bilan bir qatorda eksport 
salohiyatini oshirishga xizmat qilmoqda.

Muhokama jarayonida, eng avvalo, avtomobil ishlab chiqarish hajmlarining o‘sishi va mahsulot turlarining 
kengayishi alohida e’tiborga loyiqdir. Mahalliy ishlab chiqaruvchilar tomonidan yangi rusumdagi yengil va tijorat 
avtomobillarining ishlab chiqarilishi, ularning texnik va dizayn jihatdan takomillashib borayotgani ichki bozorda 
raqobat muhitini kuchaytirmoqda. Shu bilan birga, ishlab chiqarishda mahalliylashtirish darajasining oshishi 
importga bog‘liqlikni qisqartirish va mahsulot tannarxini pasaytirishga ijobiy ta’sir ko‘rsatmoqda.

Shuningdek, jahon avtomobil bozorida kuzatilayotgan ekologik talablarning kuchayishi va “yashil 
iqtisodiyot” konsepsiyasining keng tarqalishi mamlakatimiz avtomobil biznesi uchun yangi chaqiriqlarni yuzaga 

2	  Muallif ishlanmasi

keltirmoqda. Elektromobillar va gibrid transport vositalarining bosqichma-bosqich kirib kelishi natijasida servis 
xizmatlari bozori kon’yunkturasi o‘zgarib, an’anaviy texnik xizmat ko‘rsatish turlariga bo‘lgan talab kamayishi 
mumkin. Bu esa, o‘z navbatida, servis korxonalaridan yangi texnologiyalarni joriy etish, maxsus uskunalar 
bilan ta’minlash hamda yuqori malakali mutaxassislar tayyorlashni talab etadi.

Avtomobil biznesini moliyalashtirish mexanizmlari ham muhokama qilinadigan muhim masalalardan 
biridir. Lizing, avtokredit va sug‘urta xizmatlarining rivojlanishi aholining avtomobil sotib olish imkoniyatlarini 
kengaytirsa-da, ayrim hollarda yuqori foiz stavkalari va moliyaviy talablarning qat’iyligi bozor faolligini 
cheklamoqda. Shu bois, moliya institutlari va avtomobil kompaniyalari o‘rtasida samarali hamkorlik 
mexanizmlarini rivojlantirish muhim hisoblanadi.

Umuman olganda, olib borilgan tahlillar shuni ko‘rsatadiki, O‘zbekistonda avtomobil biznesi rivojlanishining 
asosiy tendensiyalari ishlab chiqarish hajmlarini oshirish, bozorni diversifikatsiya qilish, servis xizmatlarini 
takomillashtirish hamda ekologik talablarga moslashish bilan xarakterlanadi. Sohaning barqaror va uzoq 
muddatli rivojlanishini ta’minlash uchun xalqaro tajribani keng joriy etish, raqamli texnologiyalardan foydalanish 
va inson kapitali salohiyatini oshirishga qaratilgan kompleks chora-tadbirlarni amalga oshirish zarur.

X U L O S A  V A  T A K L I F L A R
O‘zbekistonda avtomobil biznesi iqtisodiyotning strategik va istiqbolli tarmoqlaridan biri ekanligi aniqlandi. 

Mamlakatda avtomobil ishlab chiqarish hajmlarining oshib borishi, mashhur xalqaro brendlar ishtirokida 
qo‘shma korxonalar faoliyatining kengayishi hamda ichki bozorda talabning yuqoriligi sohaning asosiy ustun 
jihatlari sifatida namoyon bo‘lmoqda. 

Shuningdek, ekologik talablarning kuchayishi va elektromobillarning keng joriy etilishi avtomobil biznesi 
uchun bir tomondan muayyan tahdidlarni yuzaga keltirsa, ikkinchi tomondan yangi servis xizmatlarini 
rivojlantirish, innovatsion texnologiyalarni joriy etish hamda bozorni diversifikatsiya qilish uchun qo‘shimcha 
imkoniyatlar yaratmoqda.

O‘zbekistonda avtomobil biznesining barqaror va uzoq muddatli rivojlanishini ta’minlash uchun servis 
xizmatlari sifatini oshirish, inson kapitaliga investitsiyalarni ko‘paytirish, raqamli texnologiyalarni keng joriy 
etish hamda xalqaro tajribadan samarali foydalanishga qaratilgan kompleks chora-tadbirlarni amalga oshirish 
maqsadga muvofiqdir.

